
In hierdie uitgawe...

A. Pinksterreeks lyk vanjaar anders. Lees verder
B. Kestell Kinderhuis reünie: 2-4 April 2010. Lees verder
C. Vakature in die Departement Praktiese Teologie. Lees verder
D. Riglyne ten opsigte van salarisskale vir kerkorreliste. Lees verder
A. PINKSTERREEKS LYK VANJAAR ANDERS

Dit is nou reeds ‘n hele aantal jare wat Christelike Lektuurfonds elke jaar behulpsaam is met die daarstel van reekse preke vir Pinkster en Week van Gebed. Daar is in die laaste tyd baie gewonder oor die sinvolheid daarvan om die preke net elektronies beskikbaar te stel. Bereik dit dan die mense of gemeentes wat ons graag daarmee wil bereik? Hoeveel gemeentes gebruik inderdaad die reekse? Is die manier waarop ons dit probeer doen koste-effektief? Daarom het Christelike Lektuurfonds, in oorleg met die Verenigde Diensgroep Diensgetuienis (die struktuur waarin al die diens en getuieniswerksaamhede van die NG Kerk, Die VGKSA, die NGKA en die RCA verenig is) besluit om vanjaar met ‘n nuwe poging vorendag te kom om veral ons kleiner gemeentes te help. Ons wil graag voortaan elke jaar ‘n nuwe preekbundel publiseer. Hierdie bundel wil ons elke jaar in Afrikaans en ten minste een ander taal publiseer. Die preke moet ook meer gefokus wees op ‘n bepaalde konteks. Hierdie preke is egter nie net bedoel vir Pinkster of Week van Gebed nie, maar sou ook veel wyer aangewend kon word, oor ‘n langer termyn. En, ons wil dit natuurlik ook graag so bekostigbaar moontlik maak! 

Vanjaar se bundel is geskryf deur dr Pieter van Niekerk. “’n Nuwe Tyd vir gewone mense – gesprekke uit Lukas en Handelinge” is ‘n bundel met 15 kort preke/oordenkings uit die boeke van Lukas. Dit fokus op Jesus se verhouding met gewone mense, arm en hopelose mense, mense aan wie Hy hoop gee en as sy vriende uitkies. Ons meen dat hy met hierdie vars, nuwe aanpak in die kol is – hy staan immers in die bedieningskonteks wat ons graag wil bereik. Die bundel is bedoel vir leraars, maar veral ook vir ouderlinge en ander werkers wat biduur of ander dienste moet waarneem. Die bundel verskyn vanjaar in Afrikaans en Suid-Sotho. Die preekbundel kan by CLF bestel word teen R25 per eksemplaar. Indien 10 of meer kopieë bestel word, kos dit R20 per eksemplaar. Vir meer inligting stuur ‘n e-pos na amanda@clf.co.za
Terug na inhoud



B. KESTELL KINDERHUIS REÜNIE: 2-4 APRIL 2010
Die NG Kerk Kinderhuis Noord-Kaap, Kestell Kampus hou ’n reünie van 2-4 April 2010 vir alle oud-inwoners en personeel. Vir navrae kontak Yolandé by tel 082 872 9494 of yolande@moto.co.za
’n Paasmark word ook gehou met stalletjies, kunstenaars en ’n babakompetisie. Donasies en enige hulp sal waardeer word. Kontak Martie van der Merwe by 083 443 7983 vir meer inligting.

C. VAKATURE IN DIE DEPARTEMENT PRAKTIESE TEOLOGIE

Hiermee word bekend gemaak dat ’n vakature in die Departement Praktiese Teologie van die Universiteit van Pretoria ontstaan het - veral ten opsigte van Homiletiek, Liturgiek en Gemeentebou. Die pos moet ingevolge ’n ooreenkoms tussen die Universiteit van Pretoria en die Nederduitse Gereformeerde Kerk, gevul word. Gelegitimeerdes van die NG Kerk wat in die Praktiese Teologie gespesialiseer het, word ingevolge die voorgeskrewe prosedure genooi om vir aanstelling in die vakature aansoek te doen. Aansoeke moet van ’n professionele portefeulje vergesel word volgens UP se voorgeskrewe formaat.

’n Inligtingstuk wat noodsaaklik is met die opstel van so ’n portefeulje en wat verder die verwagtinge van beide die Nederduitse Gereformeerde Kerk en die Universiteit van Pretoria van kandidate vir die pos uiteensit, kan van die Predikant vir Teologiese Opleiding, Dr PR du Toit (Ned Geref Kerk) Posbus 12100, HATFIELD 0028 of by Kamer 2/24, Teologie Gebou, Universiteit van Pretoria, tel (012) 420-2892, faks (012) 420-5276, e-pos-adres: ngkerk@up.ac.za verkry word.

’n Tweede inligtingstuk wat die salarisbesonderhede met betrekking tot die betrokke pos bevat, kan van dieselfde adres verkry word.

Aansoeke word gerig aan die Departement Menslike Hulpbronne via die Predikant vir Teologiese Opleiding en word tot Vrydag 9 April 2010 ingewag.

Indien die aanstellingsprosedure verloop soos beplan, sal die vakature verkieslik vanaf 

1 Julie 2010 gevul word. 

Die vlak van aanstelling word gebaseer op die kandidaat se professionele portefeulje.

D. RIGLYNE TEN OPSIGTE VAN SALARISSKALE VIR KERKORRELISTE

Kerkrade skakel gereeld oor riglyne ten opsigte van salarisskale vir kerkorreliste.

Die Suider-Afrikaanse Kerkorrelistevereniging (SAKOV) het nuwe riglyne ten opsigte van salarisskale vir kerkorreliste beskikbaar gestel aan lede van SAKOV. 
Lede kan hierdie skale vanaf SAKOV se webwerf (www.sakov.org.za) bekom deur met hulle gebruikersnaam en lidnommer in te teken.

Klik hier om ’n aansluitingsvorm af te laai, indien u kerkraad/u orrelis nie reeds ’n lid van SAKOV is nie.
Die Suider-Afrikaanse Kerkorrelistevereniging (SAKOV) beywer hom vir die bevordering van Protestantse kerkmusiek in die Afrikaanse kerke en funksioneer as 'n professionele liggaam in belang van die kerkorrelis. Dit bring orreliste en ander belangstellendes vakkundig met mekaar in kontak, en verskaf vakwetenskaplike inligting en voorligting. SAKOV tree verder adviserend op en poog om verantwoordelike riglyne neer te lê en aanbevelings te maak – ook ten opsigte van salarisse en dienskontrakte van orreliste.

Sedert sy stigting op 10 Mei 1980 publiseer SAKOV gereeld ’n amptelike tydskrif, Vir die Musiekleier, sowel as Nuusbriewe. Skolingskursusse word jaarliks in die dertien SAKOV-streke in Suid-Afrika en Namibië aangebied, en spesiale projekte soos publikasies en CD's word onderneem.

SAKOV-lede word blootgestel aan die nuutste inligting en nuus ten opsigte van kerkmusiek.

Met byna 1 000 lede is SAKOV ’n tuiste vir alle kerkorreliste!

(Bouwer van Rooyen: SAKOV: onder-voorsitter)
Terug na inhoud

